
Örvandi eiturlyf flæða yfir landið.

Aldrei áður hefur jafnmikið af örvandi eiturlyfinu amfetamíni

fundist á landinu og það sem af er árinu. Þá nálgast magn kókaíns Íslandsmet.

Lögreglan segir að fíkniefnaneysla sé á uppleið í heiminum öllum.

Fimmfalt meira hefur fundist af amfetamíni það sem af er árinu en allt árið í fyrra.

Tæplega þrefalt meira hefur náðst af kókaíni og

tvöfalt meira af e-töflum. Samt er rúmur einn og hálfur mánuður eftir af árinu.

Þetta er sláandi mikil aukning," segir Geir Jón Þórisson, yfirlögregluþjónn í Reykjavík.

Hann kveðst vonast til þess að gríðarleg aukning á haldlagningu fíkniefna sé fremur til marks um að lögreglan nái stærri sneið af kökunni, heldur en að kakan hafi stækkað.

"Ég hugsa að menn séu að ná í töluvert hærra hlutfall heldur en áður.

Oft hefur verið sagt að við séum að taka 5 til 10 prósent."

Aukning í heiminum.

Við skynjum að það er alltaf aukning í þessu, en það er aukning í

öllum heiminum," segi Ásgeir Karlsson, yfirmaður fíkniefnadeildar

Lögreglunnar í Reykjavík. Hann telur ekki að um holskeflu sé að ræða og

útskýrir aukningu á haldlögðum fíkniefnum fyrst og fremst á þann hátt að

tollaeftirlitið nái stærri sneið af kökunni. "Við sjáum enga stórkostlega

aukningu á markaðnum. Líklega er þetta breytt markaðssetning eða þess

háttar. Það eru kannski fleiri sölumenn og þeir beita öðrum ráðum til að

koma fólki á þetta, til dæmis með því að bjóða fría prufu," segir hann.

Allir á örvandi.

DV hafði samband við nokkra veitingahúsaeigendur í miðborg

Reykjavíkur sem voru sammála um að merkja mætti mikla breytingu í neyslu

eiturlyfja, þá sérstaklega örvandi efna.

"Við höfum einmitt verið að tala um þetta. Hvert á maður að fara til að

losna við þetta? Jón á skrifstofunni og Gunna á símanum eru öll í

eiturlyfjum. Ég myndi segja að það sé mikil bylgja í gangi og þetta fer

alltaf sívaxandi. Þetta er ekki lengur einhver úrkynjaður þjóðfélagshópur

sem er útundan í samfélaginu. Þetta eru allir," sagði

veitingahúsaeigandinn. Hann kvaðst telja að fólk væri fyrst og fremst á

amfetamíni, svokölluðu spítti, eða kókaíni:

Eðlilegra en snafs.

"Þetta er augljóst af kjálkahreyfingum fólks. Við höfum líka verið

að standa fólk að verki og hent því út fyrir að setja í nösina á sér.

Fyrsta vísbending er ef tveir karlar fara saman á klósettið."

Og veitingahúsin finna fyrir eiturlyfjaneyslu viðskiptavinanna. "Menn eru

töluvert klikkaðri og þegar og ef það kemur til slagsmála er það iðulega

hjá einhverjum sem eru undir áhrifum. Það er bein tenging á milli

eiturlyfja og ofbeldis."

Annar eigandi bars í miðborginni, sem treysti sér ekki til að koma fram

undir nafni, segir viðhorfsbreytingu hafa orðið meðal ungs fólks. "Krökkum

finnst þetta bara eðlilegra en að fá sér snafs. Það er það sem mér þykir

sorglegast," sagði hann um neyslu ungs fólks á e-töflum og spítti.

Jón Traust, blaðamaður.

